
Sa'abisnja Prins Siddharta menjanji, Poetri kaliatan poeles dengen tentrem. Siddharta mengawasin sabentaran, laloe berbangkit, dongak ka atas, mamandang itoe sinar remboelan jang menjorot masoek ka dalem itoe kamar. Salagi ia berdiri bengong, kadengeran Yashodhara berkata sendirian, „Djamnja soedah sampe!" hingga Siddharta terkedjoet, menoleh pada istrinja jang kadapetan lagi poeles, kerna baroesan ia mengigo.

Siddharta (menarik napas) : — Akoe moesti berangkat, sebab sekarang soedah sampe temponja. Oh, adindakoe Yashodhara, kaoe poenja bibir jang manis soedah kaloearken itoe titah jang menjoeroe akoe berangkat aken mentjari obat penawar boeat kasalametannja ini doenia, tapi djoestroe lantaran ini kita-orang aken djadi terpisah. (Mendongak ka atas). Oh, di itoe langit jang begitoe anteng dan soenji, akoe dapet liat berklebat itoe titah, jang menjoeroe akoe lekas berangkat, meninggalken makota karadja'an
jang bakal djadi kepoenja'ankoe. Akoe moesti lepasken ini negri jang menoenggoe perentahnja akoe poenja pedang jang berkrédép. Akoe tida maoe doedoekin itoe kreta karadja'an jang roda-rodanja bakal berwarna merah dari darah rahajatnja negri-negri jang akoe bakal taloekin, jang nanti membikin doenia djadi bergontjang lantaran hikajatnja penoeh dengen darah jang akoe bakal toempahken. Sekarang akoe soedah pilih aken indjek ini djalanan dengen hati jang sabar, dengen kaki jang tida bernoda. Iapoenja deboe aken djadi akoe poenja pembaringan ; iapoenja tempat jang paling soenji aken djadi akoe poenja kadiaman ; dan iapoenja benda jang paling rendah aken djadi akoe poenja kawan-kawan, Dengen berpakean tida lebih indah dari kapoenjaannja satoe pengemis, dan dahar sadja apa jang disoegoehken oleh orang jang menaro kasihan, dan menedoeh di lobang-lobang gowa atawa

